Яшәү көче

Тормышта бердәнбер бәхет – 

бу эзлексез алга омтылыш. 

Э.Золя 

   Тормыш һәм бәхет. Бу төшенчәләрне берсен икенчесеннән аерып карау мөмкин түгел. Тормыш кешегә бер генә бирелә һәм аны үткән көннәрең өчен үкенмәслек итеп үткәрергә кирәк. Димәк, бу тормышта үз бәхетеңне табып, тормышның кадерен белеп яшәү – минем девизым.

     Нәрсә соң ул бәхет? Бу төшенчә бик киң. Аны һәр кеше үзенчә аңлый. Кемнәр өчен бу – сәламәтлек, байлык, уңышлы төзелгән гаилә, якыннары.  Ә мин аңа өстәп – ул яраткан эшең, сине көтеп алган һөнәрдәшләрең, серләрен уртаклашырга, белем алырга көтеп торган укучыларың дияр идем.

     Мин бу тормышта бик бәхетле. Язмыш мине урта мәктәпне тәмамлагач, Татар дәүләт гуманитар педагогия университетының татар теле һәм әдәбияты бүлегенә алып килде. Уку йортын уңышлы тәмамлап, ниһаять, мин дипломлы укытучы булдым. Ул төнне мин үземнең балачагыма, мәктәп елларына, яраткан укытучыларым янына истәлекләрдә сәяхәт иттем. Әйе, балалар бакчасына, мәктәпкә барулар, студент еллары  хәзер кабатланмас бер төш булып кына калдылар. Бу минем истәлекләремнең бер бите. 
     Минем беренче теләгем тормышка ашты. Мин - укытучы. Бу нинди зур исем. Баланың иң беренче мәктәп бусагасын атлап кергән көненнән алып, зур тормышка озатып, соңгы кыңгырау чыңлаган көнгә кадәр, аның белән һәрчак янәшәдә аның Укытучысы атлый. Баланы укытучы белем дөньясына алып керә, дуслыкны бәяләргә, туган илне, туган телне,  табигатьне яратырга һәм сакларга өйрәтә. 

     Укытучы хезмәте элек-электән авыр, сабырлык сорый торган һөнәр булып саналган. Алар олы ихтирамга лаек булган. Бүгенге көндә дә укытучы – иң белемле, тырыш, сабыр, кайгыртучан кеше булып санала.

Кечкенәдән килгән хыял

                                             Тормышка ашты менә.

                                             Мин укытам балаларны,

                                            Мәктәптә ипләп кенә.

                                            Татар теленә укытам

Бусы – фигыль, исем дим.

  Башка фән укытучысыннан

                                            Кайсы җирем минем ким?

     Билгеле, укытучы булып эшләү җиңел түгел. Шулай да, җиңеллектә, авырлыкта эш түгел, ә үзеңнең сайлаган хыялыңны тормышка ашыруда. Һәр һөнәр үзенчә мактаулы. Ләкин һәр һөнәргә дә нигез мәктәптә салына.

                                           Төзүчеме, игенчеме,

                                           Табибмы ул, очучымы!?

                                           Кем булса да гомере буе

                                           Ул хәтерли укытучыны.

                                           Ул рәхмәтле укытучыга,

                                           Аңа белем иңдергәнгә.

                                           Бу тормышта яшәр өчен,

                                           Җиңәр өчен көч биргәнгә.

    Киләчәктә укучыларым күңелендә онытылмас остаз, мөгаллимә булып калу теләге – минем яшәү чыганагым булып тора. Шул вакытта мин бәхетле мөгаллимә булачакмын. 
